
ЗАМЫН ХӨДӨЛГӨӨНИЙ АЮУЛГҮЙ 
БАЙДЛЫН ТУХАЙ ХУУЛЬД НЭМЭЛТ, 
ӨӨРЧЛӨЛТ ОРУУЛАХ ТУХАЙ

1 дүгээр зүйл.Замын хөдөлгөөний аюулгүй байдлын тухай хуульд доор дурдсан агуулгатай дараах хэсэг нэмсүгэй: 

1/15 дугаар зүйлийн 15.5-15.31 дэх хэсэг:

“15.5.Жолоочийн үнэмлэх олгох ажлыг нийслэлд цагдаагийн байгууллагын тусгай зөвшөөрөл олгох ажил хариуцсан нэгж, орон нутагт тухайн нутаг дэвсгэр хариуцсан замын цагдаагийн нэгж /цаашид “Цагдаагийн байгууллагын эрх бүхий нэгж” гэх/ хариуцна.

15.6.Монгол Улсын үндэсний болон олон улсын жолоочийн үнэмлэх нь Монгол улсын жолоочийн бүртгэл, мэдээллийн санд бүртгэгдсэн төлөв, жолоочийн бүртгэлийн хуудсаар баталгаажна.

15.7.Цагдаагийн байгууллагын эрх бүхий нэгж нь жолоочийн үнэмлэх олгохтой холбоотой дараах эрх, үүргийг хэрэгжүүлнэ:
15.7.1.жолоодох эрхийн мэргэжлийн шалгалтад тэнцсэн иргэнд тохирох ангиллын үндэсний жолоочийн үнэмлэх олгох;

15.7.2.жолоочийн бүртгэл, мэдээллийн санг хөтөлж, мэдээллийг ашиглах, нууцлалыг хадгалах, жолоочийн тухай лавлагаа гаргах;

15.7.3.хууль тогтоомжид заасны дагуу тээврийн хэрэгсэл жолоодох эрхийг хасах, сэргээх явцад жолоочийн үнэмлэхийг хүчингүй болгох, устгах, нөхөж олгох;

15.7.4.Замын хөдөлгөөний тухай Венийн конвенцийн гишүүн орнуудаас олгосон, уг конвенцид нийцсэн хүчин төгөлдөр жолоодох эрхийн үнэмлэхийг Монгол Улсын жолоочийн үнэмлэхээр солих;

15.7.5.Монгол Улсын Олон улсын жолоочийн үнэмлэх олгох;

15.7.6.жолоочийн үнэмлэхний хугацаа дууссан иргэнд үнэмлэхийг шинээр олгох.

15.8.Монгол Улсын үндэсний болон олон улсын жолоочийн хэвлэгдсэн үнэмлэхийг өөрт нь, эсвэл итгэмжлэл бүхий иргэн, хуулийн этгээдэд хүлээлгэн өгч болно.

15.9.Тээврийн хэрэгсэл жолоодох эрхийн шалгалт өгч тэнцсэн иргэнд холбогдох баримт бичгийг үндэслэн үндэсний жолоочийн үнэмлэх олгоно.
15.10.Үндэсний жолоочийн үнэмлэхийг хаяж үрэгдүүлсэн, гэмтээсэн, хүчинтэй хугацаа нь дуусгавар болсон тохиолдолд нөхөж буюу сольж олгоно. 
15.11.Тодорхой шалтгааны улмаас /үнэмлэх хэвлэх үйл ажиллагаа тасалдсан, зогссон гэх мэт/ үндэсний жолоочийн үнэмлэхийг хэвлэж олгох боломжгүй үед Монгол Улсын нутаг дэвсгэрт тээврийн хэрэгсэл жолоодох эрхийн түр зөвшөөрөл /цаашид “түр зөвшөөрөл” гэх/-ийг 3 сар хүртэл хугацаатай олгож болно.

15.12.Түр зөвшөөрөл  нь үндэсний жолоочийн үнэмлэхтэй нэгэн адил хүчинтэй байх бөгөөд жолоочийн бүртгэл, мэдээллийн санд бүртгэгдэж баталгаажсан байна.

15.13.Үндэсний жолоочийн үнэмлэх хэвлэж, олгосон тохиолдолд түр зөвшөөрлийг хүчингүй болсонд тооцно.

15.14.Гадаадын иргэн Замын хөдөлгөөний тухай Венийн конвенцийн гишүүн орноос олгосон, уг конвенцид нийцсэн хүчин төгөлдөр жолоодох эрхийн үнэмлэхээ Монгол Улсын үндэсний жолоочийн үнэмлэхээр солиулах хүсэлт гаргасан тохиолдолд тохирох ангиллын үнэмлэхээр шууд сольж олгоно.

15.15.Энэ зүйлийн 15.14-д заасан үндэслэлээр Монгол Улсын үндэсний жолоочийн үнэмлэхийг сольж олгох явцад ангиллын зөрүү гарвал үндсэн ангиллыг баримталж, Монгол Улсын иргэнд 10 жил, гадаадын иргэнд тухайн орны жолоодох эрхийн үнэмлэхний хүчинтэй хугацаагаар олгоно.

15.16.Монгол Улсад суугаа Элчин сайдын яам болон Консулын газрын дипломат төлөөлөгчид, тэдгээрийн гэр бүлийн гишүүдийн хүсэлтийг үндэслэн түүнд жолоочийн үнэмлэхтэй нь тохирох ангиллын үндэсний жолоочийн үнэмлэхийг шууд олгож болно.

15.17.Замын хөдөлгөөний тухай Венийн конвенцийн гишүүн бус орноос олгосон жолоодох эрхийн үнэмлэхтэй гадаадын иргэнд энэ журмын 15.9-д заасныг баримтлан тухайн орны жолоодох эрхийн үнэмлэхний хүчинтэй хугацаагаар, Монгол Улсын иргэнд 10 жилийн хугацаагаар үндэсний жолоочийн үнэмлэх олгоно.

15.18.Жолооны багш бэлтгэх сургалт /цаашид "сургалт" гэх/ болон жолооны багшийн үнэмлэх олгох үйл ажиллагааг Мэргэжлийн боловсрол, сургалтын асуудал эрхэлсэн төрийн захиргааны төв байгууллага холбогдох байгууллагуудтай /Мэргэжлийн боловсрол, сургалтын үнэлгээний төв болон бүсийн арга зүйн төв/ хамтран зохион байгуулна.

15.19.Сургалтад хамрагдах элсэгчид дараах шаардлагыг хангасан байна:

15.19.1.дүрмийн багш нь автомеханик инженер мэргэжилтэй,  бакалавар болон түүнээс дээш боловсролтой, мэргэжлийн чиглэлээр ажилласан туршлагатай байх;

15.19.2.жолоодлогын багш нь техникийн буюу түүнээс дээш боловсролтой, тухайн ангиллын тээврийн хэрэгсэл жолоодох эрхийн үнэмлэхтэй бөгөөд  уг ангиллын тээврийн хэрэгслийг 5-аас дээш жил тасралтгүй жолоодсон байх.

15.20.Замын хөдөлгөөний аюулгүй байдлын тухай хууль тогтоомж зөрчиж, жолоодох эрхээ хасуулж байсан хүнийг жолооны багш бэлтгэх сургалтад хамруулахгүй.

15.21.Жолооны багш бэлтгэх сургалтыг мэргэжлийн сургалтын байгууллагын ерөнхий шаардлага /стандарт/-ыг хангасан хуулийн этгээд  зохион байгуулна.

15.22.Жолооны багш бэлтгэх сургалтыг мэргэжлийн боловсролын сургалтын төрийн захиргааны төв байгууллагаас баталсан сургалтын хөтөлбөрийн дагуу 2 сараас доошгүй хугацаанд явуулна.

15.23.Сургалт нь дүрмийн ба дадлагын гэсэн хоёр хэлбэртэй байх бөгөөд дүрмийн сургалтыг танхимд, дадлагын сургалтыг жолоодлогын дадлагын тусгай талбайд болон замын хөдөлгөөний бодит нөхцөлд явуулна.

15.24.Жолооны багш бэлтгэх сургалтын хөтөлбөр хангасан тодорхойлолтыг сургалт явуулсан байгууллагаас олгоно.

15.25.Энэхүү зүйлийн 15.28-д заасныг үндэслэн багш бэлтгэх сургалтын хөтөлбөрийн гүйцэтгэлийн үнэлгээг Мэргэжлийн боловсрол, сургалтын үнэлгээний төвөөс томилогдсон үнэлгээний баг сургалтын хөтөлбөрийг хангасан байдлыг үндэслэн хийнэ.

15.26.Дүрмийн шалгалтыг сургалтын хөтөлбөрийн хүрээнд боловсруулсан 40 асуулт бүхий тестээр 45 минутын хугацаанд авна.

15.27.Дүрмийн шалгалтын тестийн 90 буюу түүнээс дээш хувийг зөв хариулсан тохиолдолд тэнцсэнд тооцно.

15.28.Дүрмийн шалгалтанд тэнцээгүй тохиолдолд талбайн жолоодлогын шалгалтад орохгүй.

15.29.Талбайн жолоодлогын шалгалтыг тухайн багшлах ангиллын тээврийн хэрэгсэл дээр өгнө. Шалгалтын үйлдлүүдийг 5 минутанд багтаан гүйцэтгэнэ.

15.30.Дараах тохиолдолд талбайн жолоодлогын шалгалтад тэнцээгүйд тооцно:

15.30.1.хяналтын шон мөргөх, шүргэх, унагаах;

15.30.2.тухайн үйлдлийг анхны оролдлогоор гүйцэтгэж чадаагүй;

15.30.3.тогтоосон хугацаанаас хэтэрсэн.
15.31.Дүрмийн болон жолоодлогын шалгалтад тэнцсэн тохиолдолд тээврийн хэрэгслийн тухайн ангилалын жолооны багшийн үнэмлэхийг Мэргэжлийн боловсрол, сургалтын асуудал эрхэлсэн төрийн захиргааны төв байгууллагаас олгоно.”
2/16 дугаар зүйлийн 16.3-16.6 дахь хэсэг:

“16.3.Замын хөдөлгөөний тухай Венийн конвенцийн гишүүн орноос олгосон, уг конвенцид нийцсэн хүчин төгөлдөр жолоодох эрхийн үнэмлэх бүхий Монгол Улсын болон гадаад улсын иргэн хүсэлт гаргасан тохиолдолд олон улсын жолоочийн үнэмлэх олгож болно.

16.4.Энэ хуулийн 10.1.3-т заасан жолоочийн бүртгэл, мэдээллийн санд жолоочийн үнэмлэх шинээр болон нөхөн олгосон, ангилал нэмсэн, эрх хассан болон сэргээсэн, зөрчлийн оноо, олон улсын жолоочийн үнэмлэх, түр зөвшөөрөл олгосон мэдээллийг оруулна.

16.5.Жолоочийн бүртгэл, мэдээллийн сан нь Замын хөдөлгөөний аюулгүй байдлын бүртгэл, мэдээллийн нэгдсэн сан, Цагдаагийн байгууллагын мэдээллийн нэгдсэн сантай уялдсан, бэлэн бус торгуулийн болон шаардлагатай бусад мэдээллийг багтаасан байна.

16.6.Үндэсний болон олон улсын жолоодох эрхийн үнэмлэх олгоход бүрдүүлэх баримт бичгийн жагсаалтыг Цагдаагийн төв байгууллагаас батална.”

3/18 дугаар зүйлийн 18.5-18.15 дахь хэсэг:

“18.5.Монгол Улсын болон Замын хөдөлгөөний тухай Венийн  конвенцид  нэгдсэн  орноос олгосон жолоодох эрхийн буюу олон улсын  жолоодох эрхийн  хүчин төгөлдөр үнэмлэхтэй хүнд тээврийн хэрэгслийн жолоодох эрх дуусгавар болгох, эрх сэргээх харилцаа нэгэн адил хамаарна.

18.6.Хуульд тээврийн хэрэгсэл жолоодох эрхийг хасахаар заасан зөрчлийг шалган шийдвэрлэсэн тухай мэдээллийг жолоочийн бүртгэл мэдээллийн санд тухайн алба хаагч нэн даруй, тээврийн хэрэгсэл жолоодох эрхийг хасах тухай шүүхийн шийдвэрийг цагдаагийн төв байгууллагын мэдээллийн сан хариуцсан нэгж  ажлын 3 хоногт багтаан бүртгэнэ.

18.7.Жолоочийн бүртгэл мэдээллийн санд бүртгэлгүй этгээд /гадаадын иргэн, эсхүл гадаад улсын жолоодох эрхийн үнэмлэхтэй иргэн/-ийн гаргасан зөрчлийг шалган шийдвэрлэсэн албан тушаалтан энэ хуулийн 10.1.5-д заасан мэдээллийн санд бүртгэнэ.

18.8.Тээврийн хэрэгсэл жолоодох эрхийг хассан тухай шийдвэр гаргасан эрх бүхий албан тушаалтан нь холбогдох хууль тогтоомжид заасны дагуу зөрчил гаргагчид тээврийн хэрэгсэл жолоодох эрхийг нь хассан тухай мэдэгдэж, дээд шатны байгууллага, албан тушаалтан, шүүхэд гомдол гаргах эрхийг танилцуулна.

18.9.Тээврийн хэрэгсэл жолоодох эрхийг холбогдох хуульд заасны дагуу хассан эрх бүхий албан тушаалтан хуульд заасан гомдол гаргах хугацаа өнгөрсний дараа жолоодох эрхийн үнэмлэх, эсхүл жолоочийн түр зөвшөөрлийн зүүн доод буланг хайчилж /цоолох/ хүчингүй болгон зөрчлийн хэрэгт хавсаргана.

18.10.Энэ зүйлийн 18.1.1-18.1.3-т заасан үндэслэлээр тээврийн хэрэгсэл жолоодох эрх дуусгавар болсон хүн автомашин жолоодож, замын хөдөлгөөнд оролцсон тохиолдолд жолоодох эрхийн үнэмлэхийг хурааж, холбогдох хууль, журмын дагуу шийдвэрлэнэ.

18.11.Замын хөдөлгөөний тухай Венийн конвенцид нэгдсэн орноос олгосон жолоодох эрхийн буюу олон улсын жолоодох эрхийн хүчин төгөлдөр үнэмлэх бүхий гадаад улсын иргэн Монгол Улсын хууль тогтоомжид тээврийн хэрэгсэл жолоодох эрх хасахаар заасан зөрчил үйлдсэн тохиолдолд үнэмлэхийг хурааж, зөрчлийг хуульд заасны дагуу шийдвэрлэн, жолоодох эрхийн үнэмлэхийг холбогдох шийдвэрийн хамт гадаад хэргийн асуудал эрхэлсэн төрийн захиргааны төв байгууллагад хүргүүлнэ.

18.12.Тээврийн хэрэгсэл жолоодох эрхийг дараах журмаар сэргээнэ:

18.12.1.согтууруулах ундаа, мансууруулах эм, сэтгэцэд нөлөөт бодис хэрэглэсэн зөрчлийн улмаас тээврийн хэрэгсэл жолоодох эрхээ хасуулсан бол тээврийн хэрэгсэл жолоодох эрхийг хассан хугацаа дуусгавар болж, Замын хөдөлгөөний аюулгүй байдлын тухай хууль, дүрэм, хөдөлгөөний сахилга, соёл, архи, согтууруулах ундаа, мансууруулах эм, сэтгэцэд нөлөөт бодисын хор хөнөөлийг сурталчлах, урьдчилан сэргийлэх болон гэмт хэрэг, архидан согтуурахтай тэмцэх, урьдчилан сэргийлэх талаар 6 цагаас доошгүй хугацааны сургалтад хамрагдана;
18.12.2.Энэ зүйлийн 18.12.1-д зааснаас бусад шалтгаанаар тээврийн хэрэгсэл жолоодох эрхээ хасуулсан бол тээврийн хэрэгсэл жолоодох эрхийг хассан хугацаа дуусгавар болж Замын хөдөлгөөний аюулгүй байдлын тухай хууль, дүрмийг сахин биелүүлэх, зам тээврийн ослоос урьдчилан сэргийлэх, түүний хор уршиг, үр дагаврын талаар 4 цагаас доошгүй хугацааны сургалтад хамрагдана;
18.12.3.Жолоочийн үнэмлэхний хүчинтэй байх хугацаа дууссан хүний жолоочийн үнэмлэхний хугацааг сунгах хүсэлт гаргаж шийдвэрлүүлснээр тээврийн хэрэгсэл жолоодох эрх сэргэнэ;
18.12.4.шүүгч, прокурор, эрх бүхий албан тушаалтны тээврийн хэрэгсэл жолоодох эрхийг сэргээх тухай шийдвэр гаргасан бол уг шийдвэр хүчин төгөлдөр болсноор тээврийн хэрэгсэл жолоодох эрх сэргэнэ;
18.12.5.тээврийн хэрэгсэл жолоодоход эрүүл мэндийн хувьд тэнцэхийг эрүүл мэндийн байгууллага тогтоосон бол энэ талаарх эрүүл мэндийн байгууллагын дүгнэлтийг цагдаагийн байгууллагад хүргүүлснээр тээврийн хэрэгсэл болоодох эрх сэргэнэ.

18.13.Энэ зүйлийн 18.12.1, 18.12.2-т заасан этгээд нь тээврийн хэрэгсэл жолоодох эрх хасуулсан хугацаа дуусахаас 30-аас доошгүй хоногийн өмнө тээврийн хэрэгсэл жолоодох эрх сэргээх сургалтад хамрагдана.

18.14.Тээврийн хэрэгсэл жолоодох эрх сэргээх сургалтыг сургалтын болон төрийн бус байгууллага, цагдаагийн байгууллагаас зохион байгуулж болно. Тээврийн хэрэгслийн жолоодох эрхийг сэргээх сургалтын хөтөлбөр, төлөвлөгөө, хугацааг цагдаагийн төв байгууллагын дарга баталж, хяналт тавина
18.15.Сургалт зохион байгуулсан байгууллага нь сургалтын хөтөлбөр, цаг хангасан иргэдийн мэдээллийг баталгаажуулан холбогдох баримт бичгийн хамт цагдаагийн байгууллагын бүртгэл хяналт хариуцсан нэгжид ирүүлж, 3 хоногийн дотор жолоочийн бүртгэл мэдээллийн цахим санд бүртгэж, баталгаажуулна.”
2 дугаар зүйл.Замын хөдөлгөөний аюулгүй байдлын тухай хуулийн 15 дугаар зүйлийн 15.4 дэх хэсгийг доор дурдсанаар өөрчлөн найруулсугай:
“15.4.Жолооны багшийн үнэмлэхийн загварыг мэргэжлийн боловсрол, сургалтын асуудал эрхэлсэн Засгийн газрын гишүүн, жолоодох эрхийн үнэмлэхийн загвар, үнийг хууль зүйн асуудал эрхэлсэн Засгийн газрын гишүүн тус тус батална.”

3 дугаар зүйл.Замын хөдөлгөөний аюулгүй байдлын тухай хуулийн 14 дүгээр зүйлийн 14.6 дахь хэсгийн “зөрчлийн онооны бүртгэл” гэснийг “эрхийг энэ хуулийн 18.1.4-т заасан үндэслэлээр  хассан байдал” гэж өөрчилсүгэй.
4 дүгээр зүйл.Замын хөдөлгөөний аюулгүй байдлын тухай хуулийн 8 дугаар зүйлийн 8.2.4 дэх заалтын “, зөрчлийн бүртгэлийн оноо тооцох” гэснийг, мөн зүйлийн 8.3, 8.4 дэх хэсэг, 10 дугаар зүйлийн 10.4 дэх хэсэг, 18 дугаар зүйлийн 18.1.3 дахь заалт, 18.4 дэх хэсгийг тус тус хүчингүй болсонд тооцсугай.
5 дугаар зүйл.Энэ хуулийг 2024 оны ... сарын ...-ны өдрөөс эхлэн дагаж мөрдөнө.
Гарын үсэг
ДЭЛГЭРЭНГҮЙ ТАНИЛЦУУЛГА
Замын хөдөлгөөний аюулгүй байдлын тухай хуульд нэмэлт, өөрчлөлт оруулах тухай хуулийн төслийн талаар

Замын хөдөлгөөний аюулгүй байдлын тухай хуулийн 8 дугаар зүйлийн 8.3 дахь хэсэгт “Замын хөдөлгөөн зохицуулах, хянан шалгах зөрчлийн бүртгэлийн оноо тооцох журмыг хууль зүйн асуудал эрхэлсэн Засгийн газрын гишүүн батална.” гэж заасны дагуу Хууль зүй, дотоод хэргийн сайдын 2015 оны А/187 дугаар тушаалаар “Жолоочийн зөрчлийн бүртгэлийн оноо тооцох журам”-ыг баталж, 2015 оны 09 дүгээр сарын 01-ний өдрөөс Монгол Улсад мөрдөгдөж эхэлсэн. Энэ нь тухайн цаг үедээ зам тээврийн осол, зөрчлөөс урьдчилан сэргийлж, учрах хохирлыг багасгах, жолооч нарын сахилга хариуцлагыг дээшлүүлж, замын хөдөлгөөнд соёлтой оролцуулахад зорилгоор шинээр орж ирсэн зохицуулалт байсан бөгөөд гаргасан зөрчил бүрт оноо хасаж, оноо дууссан тохиолдолд жолоодох эрхийг хүчингүй болгох, тодорхой сургалтад хамрагдсны дагуу жолоодох эрхээ болон оноог сэргээн авах харилцааг зохицуулсан юм. 

Монгол Улсын жолоодох эрхийн үнэмлэхтэй, жолоочийн бүртгэл мэдээллийн санд бүртгэлтэй жолоочид жолоочийн зөрчлийн бүртгэлийн оноо тооцох журам үйлчилдэг. 

Улсын хэмжээнд сүүлийн 5 жилийн байдлаар жолоочийн зөрчлийн бүртгэлийн оноо хасагдсан, жолоочийн оноо дуусаж эрх нь дуусгавар болсон судалгааг гаргахад:

	№
	Жолоочийн бүртгэлийн сангаас жолоочийн зөрчлийн онооны төлөв байдлыг гаргахад
	2019
	2020
	2021
	2022
	2023

	1
	Жолоочийн зөрчлийн оноо хасагдсан
	252990
	249592
	222311
	325204
	407047

	2
	Зөрчлийн оноо дууссан жолооч
	3426
	4419
	6109
	5047
	48899

	3
	Урамшуулал олгогдсон байдал
	1889
	13023
	6733
	6853
	10088

	4
	Оноо сэргээгдсэн 

байдал
	4319
	5270
	3502
	6959
	37185


Мөн Монгол Улсын Их хурлын 2021 оны 07 дугаар сарын 02-ны өдөр батлагдан гарсан “Өршөөл үзүүлэх тухай” хуулийн дагуу Зөрчлийн тухай хуулийн 14.7 дугаар зүйл “Замын хөдөлгөөний аюулгүй байдлын тухай хууль зөрчих” заалтаар арга хэмжээ авагдсан 482703 жолоочийн хасагдсан оноог сэргээсэн байна.

Энэ нь нэг зөрчилд нэг шийтгэл оногдуулах, шийтгэл нь гаргасан зөрчлийн шинж байдалд нийцсэн байх тухай Зөрчлийн хуулийн үзэл баримтлалтай зөрчилдсөн, гаргасан зөрчилдөө торгуулийн арга хэмжээ авагдаж байгаа хэдий ч давхардуулан оноо хасаж, улмаар жолоодох эрхийг хүчингүй болгох үндэслэл болгож байгаа нь хүний эрхийн зөрчил үүсгэсэн гэж үзэж уг зөрчлийн оноо тоолох журам батлах эрх олгосон заалт болон түүнтэй холбоотой бусад зохицуулалтыг Замын хөдөлгөөний аюулгүй байдлын тухай хуулиас хүчингүй болгохоор хуулийн төсөл боловсруулсан болно.

Мөн хуулийн 15 дугаар зүйлээр Жолоодох эрхийн үнэмлэх олгох харилцааг зохицуулсан зохицуулалттай боловч жолоодох эрхийн үнэмлэх олгох болон жолооны багшийн үнэмлэх олгох харилцааг журмаар зохицуулахаар эрх олгосон заалттай. Хууль зүй, дотоод хэргийн сайдын 2015 оны A/189 дүгээр тушаалаар “Жолоодох эрхийн үнэмлэх олгох журам”-ыг баталсан байна. Уг журмаар үндэсний болон олон улсын жолооны үнэмлэх, Венийн конвенцийн гишүүн орнуудаас олгосон, уг конвенцид нийцсэн хүчин төгөлдөр жолоодох эрхийн үнэмлэхийг Монгол Улсын жолоочийн үнэмлэхээр солих, түр зөвшөөрөл олгох зэрэг харилцааг зохицуулсан байна. Эдгээр хуулиар зохицуулагдах ёстой харилцаа байх тул одоо мөрдөгдөж байгаа зохицуулалтыг хуульд тусгах замаар хуулийн төсөл боловсруулсан болно.


Замын хөдөлгөөний аюулгүй байдлын тухай хуулийн 18 дугаар зүйлд Тээврийн хэрэгсэл жолоодох эрх дуусгавар болох, эрх сэргээх үндэслэл гэсэн нэртэй боловч Тээврийн хэрэгсэл жолоодох эрх дуусгавар болох, тээврийн хэрэгсэл жолоодох эрхийг сэргээх харилцааг хуульчлаагүй бөгөөд журмаар зохицуулахаар заасан байна. 


Энэ нь жолоодох эрхийг хүчингүй болгох, дуусгавар болгох, сэргээх зэрэг асуудалд шууд журмыг баримтлан халдаж байгаа хэлбэр юм. Хууль зүй, дотоод хэргийн сайдын 2018 оны А/148  дугаар тушаалаар батлагдсан журмаар жолоодох эрхийг хүчингүй болгох, сэргээх, сургалт явуулах, тэдгээрийн үндэслэл, бүрдүүлэх баримт бичиг, хүсэлт гаргах процедур зэрэг харилцааг зохицуулж байна. 


Дээрх журмаар зохицуулсан харилцаа нь иргэний эрх ашгийг шууд хөндсөн агуулгатай байх тул хуульд байх шаардлагатай гэж үзэж, зохицуулалтыг зарчмын хувьд одоо байгаа байдлаар хуульд тусгахаар хуулийн төсөл боловсрууллаа. 


Ингэснээр Замын хөдөлгөөний аюулгүй байдлын тухай хуульд Зөрчлийн оноо тооцох, оноо хасах, сэргээн олгох, урамшуулах, жолоодох эрхийн жолоочийн багшийн эрх олгох, жолоодох эрхийг дуусгавар болгох, түүнийг сэргээх зэрэг харилцааг зайлшгүй хуульд тусгах шаардлагатай гэж үзэж хуулийн төсөл боловсрууллаа. 

